
Erredakzioa andoain
Burdinako kideek, Gordeleku 
Etnografikoan berriki egin duten 
agerraldian, Buruntza auzoan 
azken hilabeteetan egin dituzten 
esku-hartzeen gaineko xeheta-
sunak eman dituzte. 

San Roke irudia berriztatua
1930-1963 epealdian San Roke 
baselizan zutik egon zen santua 
txukundu eta berriztatu zuten 
urte hasieran. Ondoren, Berroz-
peko kaperara eraman zuten; 
kaperan gordeta geratuko dela 
adierazi zuten. Zehaztu zutenez, 
bakar-bakarrik urtean behin, 
San Roke egunean aterako dute 
handik auzotarrek, Kanpontu-
zaharreko zelaian egin ohi den 
mezarako. Gogoratu behar da 
San Roke baselizak hiru santu 
izan dituela, Buruntzako auzo-
tarrek XX. mendeko lehen ha-
markada aldera auzolanean 
eraiki zutenetik. Santuaren lehen 
irudia, 1930 arte egon zen bertan, 
erretiratu egin baitzuten orduan, 
ezagutzen ez diren arrazoiak 
direla medio. Ez da haren arras-
torik topatu geroztik. 1930-1963 
epealdian gin zen bigarrengo 
santua, orain txukundu eta Be-
rrozpen utzi dutena hain zuzen. 
Bere sendotasun faltagatik ken-
du zuten handik, dirudienez. 
Izan ere, orduko auzotarrei iru-

ditu zitzaien santu hark nekez 
egingo ziela aurre mendi-kasko 
hartan (340 metrora itsas maila-
tik) jasaten zituen haizeteei eta 
gainerako klima-baldintza gogo-
rrei.  

Haren ordez, orain San Rokek 
baselizan dagoen hirugarren 
santua ipini zuten, 1963an. Eta 
horretarako, ospakizun galanta 
antolatu zuten santuen aldaketa 
ekitaldiari halako distira ema-
teko, San Roke egunean, abuz-
tuaren 16an. Garai hartan Arre-
gi Aranburu familiaren Eguz-
kialde etxean bizi zen Manuel 
Lekuona apaiz hizkuntzalari eta 
euskaltzalearen bitartez ekarri 
zuten santua, Donostiako altzari 
zaharren denda batetik. 

Baselizaren eraberritzea
Bestalde, San Roke baseliza txu-
kuntzen aritu dira Burdinako 
kideak. Kanpoaldea eta barruko 
hormak txukundu dizkiote batez 
ere, eta gainera, azken urtetan 
gainean falta zitzaion gurutzea 
berriro ipini diote. Gurutze hori 
lurrera erori zenean, Andoaingo 
udaleko biltegi batean gorde zu-
ten eta han egon da orain arte. 
Gurutzeen atalean, iraganean, 
Aste Santuan, San Rokera egiten 
zen Gurutzbideko azken gurutzea 
(XIV.a), topatu eta berreskuratu 
dute. Baselizaren ateak eta san-

tua eraberritzea dira etorkizu-
neko zereginak.

Ama Kandidaren gogoko iturria
Tokieder, Serorategi eta Elizalde 
Txiki etxeetatik gertu dagoen 
Iturrime iturria txukundu dute. 
Batez ere, ur emaria berriro izan 
dezan eragin dute. Izan ere, in-
guruan egiten ari diren obrak 
eta lur mugimenduak direla 
medio, iturriak ur emaria moz-
tuta eduki du azken urtetan. 

Iturriak ehun bat metrora edu-
ki zuen iturburua iraganean, 
baina esan bezala, obretako lur 
mugimenduek eten egin zuten, 
eta agortuta egon da azken aldian. 
Hondamena konpontzeko, herri-
ko etxeetara iristen den ur tra-
tatua jarri diote.  

Buruntzako auzotarrek, eta 
batez ere gertu bizi direnek, beti 
estimatu izan duten iturria da 
Iturrime. Hala ere, herrian ez 
da batere ezaguna. Atzean, ba-
dauka bere istorioa, leienda edo 
dena delakoa. Esan izan denez, 
2010ean Erroman Kanonizatu 
zuten Juan Josefa Zipitria Ba-
rriola (Ama Kandida, 1845-1912) 
gazte zelarik eta Jesusen Alabak 
kongregazioaren sortzea oraindik 
burutik pasa ere egiten ez zi-
tzaiolarik, iturri hori maite omen 
zuen izugarri. Berrozpe etxean 
jaio eta haurtzaroa bertan igaro 

zuen garaian, bertara hurbildu 
ohi zen egunero-egunero.   

Bere biografietan aipatzen de-
nez, jada gaztetan erlijio-bokazioa 
pizten ari zitzaiola, “fede-izpiri-
tu handi batek menderatu zuen 
bere bizitza, eta bere ekintza 
guztiak naturaz gaindiko helbu-
ru batean inspiratzen hasi ziren”. 
Etxetik irteten zenean, lore-sor-
tatxoak egiten aritzen zen, eta 

haiekin, Iturrime iturrira joan 
eta bertan egon ohi zen luzez”.

Literatura hagiografiko horie-
tan ez da aipatzen miraririk, 
Jesus eta Maria benetan azaldu 
zitzaizkionik, alegia; ezta ere, 
iturriko urak ahalmen miraga-
rriak dituenik. Baina iradokitzen 
da inspirazio mistikoa piztu die-
zaiokeela iturriko ura edaten 
duenari.

Txanka Arruti, Ander Armendariz eta Juanjo Cancio, egindako proiektuen berri 
jakinarazteko egin zuten agerraldian. Aiurri

San Roke baseliza. aiurri Iturrime iturria, egun. aiurri

Berreskuratze-lanak, 
Buruntza auzoan
Buruntzako auzora bideratu dituzte urteko ekinaldirik nagusienak Burdinako kideek 
azken aldian. San Roke ermita txukundu, San Rokeren irudia berritu eta Iturrime 
izeneko iturrian ur emaria berreskuratu dituzte, batik bat

aiurri

Aldarrikapen feminista, Palestinaren alde
Euskal Herriko txoko askotan egin bezala, Andoainen 
mugimendu feministak bat egin zuen Palestinaren 
aldeko elkartasun olatuarekin. Aurreko ostiralean 
elkarretaratzea egin zuten Goikoplazan eta adierazpen 
batekin amaiera eman zioten bilkurari: "Euskal Herriko 

hainbat txokotan elkartu garenoi, egoerarekiko posizio 
argia agertzea dagokigu: Europako herrialdeetatik 
dugun erantzukizuna salatu behar dugu, baita Israelen 
konplizeak salatu ere. Ez diezagutela sinetsarazi ez 
dugula zereginik". 

Palestinako 
kazetariekin, 
elkartasunez
Sindikatuek deituta, lan uzteak 
egin ziren asteazkenean Euskal 
Herria osoan eta Aiurriko 
erredakzioak bat egin zuen 
ekimenarekin. Mugarik Gabeko 
Erreportariak erakundeak  
mundu mailan egindako 
eskaerekin bat datoz Aiurri eta 
TOKIKOM, Israel  Palestinan egiten 
ari den sarraskia,  baita 
kazetariena ere, salatzeko. 
Geroztik, aldarria ez da aldatu: 
besteak beste, bukatu dadila 
Israelgo armadak Gazan kazetarien 
aurka erakutsi duen inpunitatea 
eta atzerriko prentsari eman 
dakiola Gazara askatasunez eta 
independentziaz sartzeko aukera.

aiurri

aiurri

Pottokoren urteurrena
Andoaingo Txitibar plazan dagoen Pottoko puerikultura dendak 20 urte bete 
ditu. Aurreko ostiraleko ospakizunean hitza hartu zuen Silvia Molano 
arduradunak: "Hogei urte egin ditut bezeroen, hornitzaileen eta lagunen 
alboan. Eskerrik asko urteurreneko ospakizunera hurbildu zaretenoi. Ilusio 
handia egiten dit zuen alboan egoteak".



aiurri

Jaialdi solidarioa, igandean
Aste batzuk atzera, Andoain Solidario ekimenak agerraldia egin zuen 
artrogriposis gaixotasun arraroa pairatzen duen Nahia Patino Arancon 
haurraren aldeko elkartasun jaialdia iragartzeko. Bada, igande honetan 
izango da, eguerdiko 12:00etan hasita. Sarrerak 5 eurotan daude salgai 
Bastero kulturgunean eta Urrats inprimategian. 

Jon Ander Ubeda andoain
“Dena da” lelopean, beste behin 
ere, Andoaingo tokiko merka-
taritza sustatu nahi dute eros-
keta-bonuen bitartez. 

Bonuen erosketa urriaren 20an 
abiatuko da baina hori baino 
lehen, ostegun eta ostiral hone-
tan, bonuak eskuratzeko txike-
tak banatuko dituzte.

Jakin beharrekoak
•	 20 euroko oparia: bonuek 30 

euroko prezioa dute eta eros-
keta egiteko garaian 50 euro-
ko balioa izango dute.

•	 Hainbat kupoi: bonuak 10 
euroko 5 kupoitan banatuko 
da, eta kanpainari atxikitako 
denetan erabili ahal izango 
dira.

•	 Ordainketa: Salkineko egoitzan 
kreditu-txartelarekin ordain-
du beharko da erosketa, unean 
bertan. Ez da, gainera, esku-
dirurik onartuko.

•	 Ordutegia: Salkin elkartearen 
ordutegia, Agustin Leitza ka-
leko 11n: 10:00-14:00 / 16:30-20:00.

•	 Kanpainaren iraupena: urriak 
20-Abenduak 7.

Kolore anitzeko bonoak
•	 Berdea, janari-dendak eta os-

talaritza (okindegiak, harate-
giak, arrandegiak, fruta-den-
dak, edari-dendak, gozotegiak, 
taberna-jatetxeak, kafetegiak).

•	 Laranja, modako saltokiak 
(oinetakoak, osagarriak, kirol-
dendak, mertzeriak eta bitxi-
dendak).

•	 Urdina, zerbitzuak (ile-apain-
degiak, farmaziak, optikak, 
liburu-dendak, etxetresnak...).

•	 Horia, gune guztietan erabil-
tzeko.

Udal ordezkariak eta Salkin merkatarien elkarteko hainbat kide aurreko ostegunean egin zuten agerraldian. aiurri

Bonuen kanpaina berria 
martxan jartzear da
Andoaingo Udalak, Salkin merkatari elkartearekin batera, herri barruko salerosketa 
sustatzeko kanpaina berria iragarri du. Urriaren 20an hasita bonuak erabiltzen has 
daitezke andoaindarrak 

Tiketak urriaren 16an eta 17an eskuratu ahal izango dira, Salkin 
elkartearen egoitzan, Agustin Leitza kalean. Bonuak erosi aurreko 
azken aurreko urratsa da. Ilarak sortzen badira ere, tiketen 
banaketa azkar samar egiten da

Bonuen aurretik, tiketa

Ilara, Salkin elkartearen aurrealdean, aurreko kanpaina batean. Aiurri

Alba Cabrera Jauregi urnieta
Udazkenarekin batera iritsi da, 
ohiturak agindu bezala, Errigo-
rako kanpaina, “Agerreko uzta 
euskarari puzka” lelopean: aur-
ten, gainera, eskaria Urnietan 
bertan jasotzeko aukera izango 
dute herritarrek. Betiko legez, 
orotara, hiru saski izango dira 
aukeran eta urriaren 23tik aza-
roaren 13ra bitarte izango da 
tartea eskaera egiteko.

Nafarroako hegoaldea eta er-
dialdea oinarri hartuta, euska-
ra ofiziala ez den zonaldean 
eragitea du xede egitasmoak, 

tokiko ekoizleak sustatzearekin 
batera. Bada, auzolanari tiraka, 
bertako produktuez osatutako 
makina bat saski banatzen da 
urtero Euskal Herri osoan ba-
rrena, Errigorarekin. Gainera, 
eremu horretako euskalgintza-
ri ekarpen-ekonomikoa egiten 
zaio udazkeneko kanpainan, 
saski bakoitzaren balioaren % 
25 bideratzen baita euskararen 
aldeko proiektuetara.
•	 Saski beltza (60 euro): olioa, pi-

perrak, zainzuriak, orburuak, 
kardua, potxak borraja, teilak, 
mahats zukua, ardo beltza, 

iIlarrak, patxaran eta mante-
katuak. 

•	 Saski berdea (65 euro): piperrak, 
olioa, zainzuriak, orburuak, 
txitxirioak, pasta, tomatea, 
teilak, txokopipitak, sagar 
zukua, ozpina eta ardo beltza 
erdi-ondua.

•	 Saski gorria (75 euro): ardo beltza, 
ardo txuria, olioa, piperrak, 
zainzuriak, turroia, manteka-
dak, polboroiak, ardi-gazta, 
txokolatezko molineritoak eta 
patxarana.

Abiatzear da kanpaina. errigora

Errigorako saskiak eskatzeko 
aukera, baita Urnietan ere
Berrikuntza batekin iritsi da Urnietara Errigora: orain, 
herrian bertan saskia jasotzeko aukera izango da



urriak 31, 
ostirala

2025

b a t z o k i a

Erredakzioa urnieta
Ospakizunerako grinez, gozatu 
ederra hartu dute urnietarrek 
aurtengo Xoxokako festetan. 
Astelehenean hasita eta oste-
gunean jarraipena emanda, 
igandera bitarteko festa-giroa 
izan da nagusi mendialdeko 
auzoan. Eguraldia lagun, ma-
kina bat auzotar, baita "kaletar" 
ere gerturatu da asteburuan 
Jai Batzordeak antolaturiko 
egitarau zabalera. Goizetik ha-
sita gaueko ordu txikietara 
bitarte, aspertzeko tarterik ez 
da izan Xoxokan. 

Bukaera biribila eman zioten festari auzotarrek herri-kirolekin. aiurri

Hitzorduz 
beteriko jaiak
Ospakizunak hartu du Xoxoka asteburuan. Ostegunetik aurrera, igandera bitarte, adin 
guztiei begirako hitzorduak izan dira auzoan: herri-kirolak, bertso-afaria, 
dantza-emanaldia, magia-ikuskizuna...

Auzotar askoren laguntzari esker egiten dira festak Xoxokan. aiurri

Iruzta taldeak girotu igande arratsaldea. aiurriSagardo-dastaketa, igande arratsaldean. aiurri

Egape Dantza Taldeak saioa egin zuen igande eguerdian. aiurri

Laiene Pikabea, Igoin Pikabea, Malen Barrenetxea eta Oier Mitxelena aizkolarien txanda larunbat goizean iritsi zen. aiurri

200 lagun elkartu zen larunbatean, betizu-jatean. aiurri

Urtero hutsik egiten ez duen hitzordua da dantza-emanaldia. aiurri

Ikusle asko hurbildu zen dantzarien ikuskizunera. aiurri

Goizeko 08:00tan ekin zioten betizu-errea prestatzeari. aiurri

Altunaren kupelaren ondora auzotar ugari hurbildu zen. aiurri

Erredakzioa urnieta
Berrikuntza batekin gainera. 
Aurreko egunetan hainbat leku-
tan bideoz grabatu zituzten zen-
bait esketx erakutsi zituzten 
pantailan, platoan bildutako 
kazetari kuxkuxeroek iritzia 
ematen zuten bitartean. Askota-
riko gaiak landu zituzten: yoga-
ikastaroa eskolan, udaltzainen 
alkoholemia froga, Urnietako 
apaiza, bizikleta zahar batean 
doala belar-bola baten kontra 
istripua izan duen txirrindularia, 
herri-kirol zaleen eta crossfit-
zaleen arteko desafioa...

Festen egitaraurik bereziena izan ohi da Gau sorpresa. aiurri

Auzotarren 
bizipoza
Gau sorpresa izenpean iragartzen dute herri-antzerki emanaldia. Aurreko ostegunean 
“Xoxome Deluze” ikuskizunaren lekuko izan ziren ikusleak: Espainiako txutxu-
mutxuak jorratzen dituen telebista bateko saio baten parodia egin zuten

Goitik behera mozorrotzen dira auzotarrak antzerkian. aiurri

Inprobisaziotik dezente izan ohi du ostegun gaueko hitzorduak. aiurriHerritar andana bildu ohi da Gau sorpresan. aiurri

Xoxokako taldeak irabazi zuen ostiraleko apustua. aiurri

Kia Kaha crossfit taldeko partaideak, erronkaren ostean, ostiral arratsaldean. aiurri

Mujika eta Rekondo, bertsotan. aiurri Parrandarako aukera izan zen, ordu txikiak arte. aiurri

Lizaso, sagar-bilketan. aiurri

Cambra, trontzan. aiurri

Umorea oinarri, auzotarrei buruzko bertsoak abesten aritu ziren. aiurri

Milagros Errazkin eta Joxe Goikoetxea, hutsik egiten ez duten auzotarrak. aiurri

Jon Ander Ubeda andoain
Ekainean hasita, sentsibilizazio 
lanean ari da zuen plataforma. Argi 
utzi duzue Gipuzkoako Fou Aldun-
diak sustatu duen “Lazoa” izeneko 
egitasmoa ez duzuela gustuko. 
Zergatik?
Andoni Etxezarreta: Gipuzkoako 
trafiko-pilaketa handiena An-
doainen ematen da: 71.000 ibil-
gailu dira, egunero-egunero, eta 
horietatik % 25 trafiko pisutsua 

ri dagokio. Horrek kutsadura 
eta zarata handia eragiten du 
eta udalerria zatikatuko du. 
Lazoak egingo duena –egiten 
badu–, trafikoaren arazoari eran-
tzuna ematea izango da. Ulertzen 
dugu, trafikoaren eskuduntza 
hutsetik begiratuta, agian, hori 
izan daitekeela soluzioa. Garbi 
izan gabe, nire ustean, benetan 
horrela izango ote den. Ez dugu 
bat egiten ikuspegi horrekin. 

Ez da trafiko arazo bat, herri 
oso bati eragiten dion arazoa 
baizik. Eta horretarako dago 
2011tik, eta lehendik ere, saihes-
bidea egiteko proposamena. 

Saihesbideak aukera ugari 
emango dizkio udalerriari: au-
zoen lotura, espazioak berres-
kuratzea eta jasaten dugun za-
rata eta kutsadurari muga jartzea.
Ana Sanz: Ez soilik osasunari 
dagokionez. Garapen-eredua 

dago jokoan, zer nolako udalerria 
nahi dugu etorkizunean? Lazoak 
udalerria itoko du eta saihesbi-
deak herria garatzeko abantai-
la ugari emango dizkigu.
A.E.: Indarrean dagoen Plan Oro-
korrak jasota dauka Ama Kan-
didako trafikoa Buruntza aldera 
bideratzea eta N1 errepidekoa 
Belkoain aldera. Urteak dira 
A15a egin zela eta, egun, Baz-
kardo eremuaren garapena eza-
gutzen ari gara: Ziako erreka 
azaleratzen da, bidegorria egin 
dute, industri-eremuak etxebi-
zitzarako eraldatu dira eta ardatz 
horretan bizitza anitzeko eremu 
bat sortu da. Egun osoko bizitza 
bermatzen da inguru hartan. 
Hori bera egin daiteke N1 erre-
pidearen egungo trazatuaren 
barruan. Saihesbide batek au-
kera asko emango dizkigu.
A.S.: Indarrean dagoen Plan Oro-
korrean jasota dagoen herri-
eredua eskatzen ari gara, ez 
gehiago. Plan Orokorrari oniri-
tzia Udalak, Eusko Jaurlaritzak 
eta Gipuzkoako Foru Aldundiak 
eman zioten. Eta onuragarria 
da bertan jasotako saihesbidea, 
egungo araudira egokituz.
Bastero Kulturgunean, Udalak es-
katu zion azterlanaren azterketa 
egin zuen Sestra enpresak. Biok 
parte hartu zenuten galde-erreguen 
atalean. Zuk, Andoni, aurkezpen 
hartan adierazi zenuen dagoeneko 
badagoela azterlan bat zeinean jaso 
den saihesbidea egitea posible dela.
A.E.: 2011ko Plan Orokorrak ga-
rai hartara egokitutako propo-
samena jaso zuen. Urteak pasa 
dira eta ingurumenari lotutako 
araudi ezberdinak indarrean 
sartu dira, geroz eta zorrotzagoak 
direnak. Aldunditik ari ziren 
esaten saihesbidea egitea ezi-
nezkoa dela, Europatik datozen 
araudiak direla eta. Platafoma-
tik txosten horren kopia eskatzen 
genuen baina ez zen inoiz gure 
eskuetara iristen. Ez dugu eza-
gutzen txosten hori.

Berriki, Sestra enpresak An-
doaingo Udalarentzat egindako 
azterlanean, saihesbidea 2025ean 
gauzagarria dela jasota dauka. 
Aldundiaren konfiantzazko en-
presa da, Lazoaren egitasmoa 
hari esleitu baitio. Sestrak dio 
gauzagarria dela. Guretzat, or-
duan, txosten hori oinarri sen-
doa izan zen lanean jarraitzeko.
Aurkezpen berean, Ana, hitza har-
tu zenuen. Andoain herriaren garaia 
iritsi zela adierazi zenuen. Aldundiak 
gure udalerrian inbertitzeko alda-
rrikapena egin zenuen.

A.S.: Gainerako udalerriekin 
alderatuta, desabantaila agerikoa 
da. Gizarte Zerbitzuetan premi-
sa bat badago, eta adibide mo-
dura azaltzea gogoko dut. Pre-
misa honako hauxe da: zaurga-
rritasun handiko egoeretan, 
babesa areagotu behar da. Lo-
gika hori aplikatzen da hezkun-
tzan, gizarte zerbitzuetan eta 
hemen ere aplikatu beharko 
litzateke. Andoain bada trafiko 
handien pairatzen duen udale-
rria, Aldundiak berak ekimena 
hartu beharko luke babes neu-
rriak hartzeko, guregan trafi-
koaren eragina handiagoa dela-
ko.

Andoaindik ikusi dugu ondo-
ko udalerrietan trafikoa udale-
rrietatik urrundu dutela. An-
doainen 2011tik zain gaude eta 
orain esaten zaigu ez dela po-
sible, eta garestia dela. Gipuz-
koako saihesbide guztiak gure 
zergekin ordaintzen dira. Ezez-
koa esaten zaigun bitartean, 
paraleloki, Eider Mendoza Ahal-
dun Nagusia esaten ari da zei-
nen onuragarria izango den 
trafiko pisutsua Zarautzetik 
urruntzea. Irungo saihesbideaz 
ildo berean mintzatzen da. Zer 
gertatzen da? Ez al dugu an-
doaindarrok tratu bera merezi? 
Bigarren mailako biztanleak al 
gara? Trafiko gehien pairatzen 
dugun udalerrian bizi gara eta 
horregatik bakarrik Aldundiak 
gurekiko babes handiagoa era-
kutsi beharko luke.
Manifestazioa antolatu zenuten 
aurreko larunbatean. Zer nolako 
garrantzia du zuentzat parte har-
tzeak?
A.E.: 2023ko urritik Andoainen 
sortu zen errepide mahaiaren 
parte izan gara. Iritzi-bilketaren 
premia ikusi genuen baina guk 
hilabeteak daramagu auzoz auzo 
azalpenak ematen. Bi alternati-
bak aurkeztu eta saihesbidearen 
alde egiteko arrazoiak eman 
ditugu. Uda ostean, dinamika 
horren baitan, jendea iritzia 
ematera animatu dugu. Larun-
bateko manifestazioa garrantzi 
handikoa izan zen guretzat.
A.S.: Guri esan zaigu errepidea-
ren eskuduntza Aldundiari da-
gokiola eta guk ez dugula ezer 

Ana Sanz eta Andoni Etxezarreta Errespetatu Andoain plataformako kideak dira. aiurri

"Ez da trafiko 
arazo bat, herri 
oso bati eragiten 
dion arazoa baizik" 
andoni etxezarreta

"Demokraziak 
berekin dakar 
herritarrei iritzia 
galdetzea"
ana sanz, andoni etxezarreta errespetatu andoain plataformako kideak
Udaleko Gizarte Zerbitzuetako teknikari arduraduna izan da, urte luzez, Ana Sanz. 
Arkitektoa da, ikasketez eta lanbidez, Andoni Etxezarreta

Karrikan hasi eta, herrigunea zeharkatu ondoren, manifestazioa Mimendin amaitu zen. aiurri

"2011tik zain, eta 
orain esaten zaigu 
ez dela posible, 
garestia dela"
ana sanz

esaterik. Udalerri osoari eragi-
ten dionez, zer esana badugula 
uste dugu. Hurrengo urteetara-
ko Andoain herriak duen egi-
tasmo garrantzitsuena da eta 
guk uste dugu herriak iritzia 
eman behar duela. Iritzia ema-
tea garrantzi handikoa da.
Adituen hitzaldi-sorta antolatu du 
Udalak. Zein iritzi duzue?
A.E.: Lozanoren azalpenak ger-
tukoak izan ziren, oso pedago-
kikoa izan zen. Nabari da ira-
kaslea dela. Lertxundirena izan 
zen bigarren hitzaldia, eta hura 
ikerkuntzara dago bideratuta. 
Osasun alorraz aritu zen eta 
eman zituen datuak oso gordinak 
dira. Era berean, jabetu gara 
eskuartean darabilzkigun datuak 
eta Lertxundik emandakoak bat 
datozela. Osasun arloan, auzoz 
auzoko aurkezpenetan, ez genuen 
tremendista izan nahi, baina 
Lertxundiren ondorioak guk 
adierazitakoa berrestera datoz.
Iritzi-bilketaren gainean zein iritzi 
duzue?
A.E.: Parte-hartze handia espero 
dugu eta herrikideen posiziona-
mendua argia izango delakoan 
gaude. Emaitzak eskuduntza 
duen erakundean behar besteko 
pisua izatea espero dugu eta 
erabakia hartu behar dutenean 

kontuan har dezatela Andoainen 
mugimendua badagoela.
Plataformaren zeregina zein izan-
go da, azaroan hasita?
A.S.: Lanean jarraituko dugu, ez 
gara konformatuko.
A.E.: Alor guztiak lantzen ari 
gara. Hilabete batzuk atzera, 
Lazoari errekurtsoak aurkeztu 
genizkion. 250 bizilagun lortu 
genituen, bi eguneko epean, 
errekurtsoak aurkezteko. Al-
dundian kontziente izan dira 
Andoainen jende kopuru horrek 
pauso hori eman duela: udale-
txera joan da idatzi bat aurkez-

tera. Iritzi-bilketarekin, berriro 
ere, lortu beharko litzateke ko-
puru majo batera iristera. 
A.S.: Gizartea antolatuta egotea 
aberastasun handikoa da. Bes-
talde, partaidetzazko prozesua 
aintzat hartu beharko genuke. 
Demokrazian parte-hartzeak 
berekin dakar herritarrei iritzia 
galdetzea, bereziki, garrantzi 
handiko erabakietan. Errepi-
dearen auziak udalerriaren ga-
rapena baldintzatuko du eta, 
nire ustez, klase politikoa izan 
beharko luke iritzia eskatzen 
lehen interesatua.

Erredakzioa andoain
Urriaren 7an, adituen lehen hi-
tzaldiaren hasieran, parte har-
tzearen garrantzia nabarmendu 
zuen Andoaingo alkateak. Bas-
tero Kulturguneko auditorioan 
iragarpena egin zuen Andoni 
Alvarezek: “Iritzi-bilketan na-
gusitzen den iritziarekin bat 
egingo du Gobernu-taldeak”.

Urriaren 13an, Andoaingo 
Udalak egin zuen komunika-
zioaren bidez, mila herrikidek 
dagoeneko iritzia eman zutela 
adierazi zuen.

Prozesu honetan, herrian errol-
datutako 16 urtetik gorako he-
rritar guztiek parte hartu ahal 
izango dute iritzi-bilketan.

Egutegia
•	 Internet bidez: Urriaren 8tik 

15era bitarte, modu digitalean, 
udalaren webgunean (www.
andoain.eus).

•	 Aurrez aurre: urriaren 16tik 22ra, 
udaletxeko Atarian eta Bas-
tero Kulturgunean. Ordutegia: 
Udaleko Atarian, 11:00ettaik 
14:00etara, eta Bastero Kul-
turgunean 18:00etatik 20:00eta-
ra. Bestalde, urriaren 18an, 
larunbatarekin, 11:00etatik 
14:00etara egongo da aukera 
iritzia emateko.

Erredakzioa andoain
Alderdi sozialistaren hainbat 
ordezkari adituen hitzaldi-sortan 
izan dira eta Ascen Parron zi-
negotzia, esaterako, larunbateko 
manifestazioan izan zen. Astear-
te gauez oharra argitaratu zuten, 
partaidetzazko prozesuaren 
eraginkortasuna eta, bereziki, 
Andoaingo alkatearen jarrera 
gaitzesteko. PSE-EEren ustez, 
“alkatea eta bere Gobernu-taldea 
isolatuta, garaiz kanpo eta no-
rabiderik gabe daude, funtsezko 
erabakiak atzeratzeko baino 
balio ez duen estrategiari atxi-
kita. Andoainek lidergoa behar 
du, ez aitzakiak”.  

Egunotan Basteron ikusgai 
dauden foto-muntaiak ezbaian 
jarri dituzte eta prozesua bera 
EH Bilduren interesera bidera-
tuta dagoela uste dute: “Herri-
tarren partaidetzakoa izan behar 
zuen espazio bat bere kontakizun 

politiko propioaren zerbitzura 
dagoen tresna bihurtu du, hel-
buru bakarrarekin: Gobernu-
taldea indartzea eta legitimatzea”.

Lazoa ez dutela gogoko berres-
ten dute eta herritarren parte-
hartzea ahalbidetzeko formula 
alegazioak aurkeztea dela uste 
dute. “Konponbide integral, oso 
eta bermatzaile bat behar da”, 
defendatzen du Aritz Alkain 
buru duen alderdiak.

Sozialistei egiten zaien inbo-
kazioei erantzuna ematen dute, 
bestalde: “Zer esan behar dugun 
galdetzen digutenean, PSE-EEtik 
zera diogu: Andoainek ezin du 
justifikaziorik gabeko atzerape-
nik onartu. Andoainek lidergoa 
behar du, baina horretarako 
beharrezkoa da bukle horretatik 
irten, erantzukizuna bere gain 
hartu eta erabaki zailak hartze-
ko beldurrik izango ez duen 
udal-gobernu bat".

Alvarez alkatea, Basteron. Aiurri

Mila eta bostehunetik gora 
herrikidek eman dute iritzia

Alkatearen jarrera eta prozesua 
kritikatu ditu PSE-EEk

Andoaingo Udalak urriaren 22ra bitarteko epea eman 
die andoaindarrei, iritzia emateko

"Andoainek lidergoa behar du, ez aitzakiak", dio Aritz 
Alkain buru duen alderdiak

Pankarta kopurua areagotuz doa egun hauetan. aiurri

Auzo-batzarra, 
Sorabillan
Aurreko ostegunean auzotarrak 
deitu zituen Sorabilla Auzo 
Elkarteak. Xedea informazio-
panela eta bideoa erakustea zen. 
Eduki horiek biak ikusgai daude 
Aiurri.eus webgunean. Honako 
mezu hau zabaldu nahi dute Aiurri 
hedabidearen bitartez: "Ondorengo 
irudi eta bideoan ikus daitezke 
Andoainen eztabaidatzen ari diren 
2 alternatiben planoak osorik. Egi 
erdien eta ikuspegi partzialetatik 
urrundu nahian, benetako planoak 
eta beren txertakuntza eskaintzen 
dizuegu. 1 Bariantea, 2 Laxoa".

sorabilla auzo elkartea

Jon Ander Ubeda andoain
Adituen hitzaldi-sorta antolatu 
du Andoaingo Udalak, Bastero 
Kulturgunean. Aurreko ostegu-
nean, osasuna hizpide izan zuen 
Aitana Lertxundi EHUko iker-
laria. Bere lanbidean kutsadurak 
osasunean sortzen duen efektua 
ikertzen dihardu. Azaldutakoa 
laburbilduz, trafikoa eta indus-
tria presente dagoen bizigunetan 
talde zaurgarriak badira: adi-
nekoak, gaixotasun kronikoak 
dituztenak, haurrak eta haurdun 
dauden emakumeak. “Aireraren 
kalitatea neurtu eta gardenta-
sunez jokatu behar da”, horixe 
izan zen bere lehen gomendioa. 
Eta honakoa erantsi: “emisioak 
murrizteko teknologia badugu”.

Hirigintzaren diseinuan jarri 
zuen arreta, horri esker ibilgai-
luen emisioa eta bolumena na-
barmen murriztu daitezkeelako. 
Eta, adibide modura, Bilboko bi 
ikastetxeren kasuak aipatu zi-
tuen. Datuak, deskribapen tek-
nikoak... xehetasunez beteriko 
hitzaldia eskaini zuen Aitana 
Lertxundik.

Urriaren 14an egin zen hitzal-
di-sortaren hirugarrena, David 
Hoyos EHUko irakaslearen eta 
Jaime Vergel arkitekto urbanis-
ta eta EHUko irakasle ohiaren 
eskutik. Hitzaldi teknikoa izan 
zen Vergelena eta, aldiz, teori-
koagoa Hoyosena. Andoaindik 
barrena igarotzen da E05 erre-
pidea, Eskoziako Greenocken 

hasi eta Espainiako Algecirasen 
amaitzen dena. Vergelen hitzetan 
“ulergaitza da tamaina horreta-
ko errepidea ebatzi gabe egotea”. 
Hitzaldiaren lehen zatian zuhur-
tziaz aritu ziren Vergel eta Ho-
yos. Galde-erreguetan, berriz, 
euren ikuspegia azaldu zuten. 
Hoyosi, esaterako, “oso arraroa” 
iruditzen zaio “tamainako erre-
pidea herrigunetik hain gertu 
pasatzea”. Vergeli, bestalde, 
“ulergaitza” zaio 2011tik hona 
Aldundiak izan duen jarrera 
aldaketa: “Arraroa da. Plan Oro-
korrean Aldundiak berak aurri-
kusi zuen saihesbidea. Zergatik 
aldatu duen irizpidea? Ulergaitza 
zait, saihesbidearen onurak age-
rikoak baitira”. Aitana Lertxundi, urriaren 9an, Bastero Kulturgunean. aiurri

David Hoyos eta Jaime Vergel, astearte iluntzean, Basteron. aiurri

Adituen hitzaldi-sorta, 
Bastero Kulturgunean
Adituen hitzaldi-sorta amaierara iristen ari da. Datorren urriaren 22an, 18:30ean 
hasita, Bastero Kulturgunean izango da laugarrena eta azkena Ander Gortazar 
arkitektoaren eskutik

Urnietako judokak. adarra

Erredakzioa andoain
Erregional gorengo mailan, 
Urnietako neskak garaile izan 
ziren Martutenen (1-3). Eta ga-
raipenaren bidetik jarraitu nahi 
dute, Zarautzen aurkako parti-
dan. Etxean ariko dira larun-
batean, 17:00etan hasita. Zarautz 
taldeak ez du oraino punturik 
lortu.

Urnieta 3-2 Mariño
Gorengo mailan, mutiletan, Ur-
nietak ere hiru puntuak lortu 
zituen Mariñoren aurka. Larun-
bat honetan Rotetaren zelaian 
jokatuko dute, 15:30ean hasita. 
Sailkapenean 4. eta 5. postuan 
daude, hurrenez hurren. Pare-
kotasun handikoa izango da.

Erredakzioa andoain
Erregional ohorezko mailan 
iritsi da lehen garaipena. Gaz-
tañagaren mutilek Oiartzunen 
irabazi zuten (1-2) eta igande 
arratsaldean Urkiren aurka ari-
ko dira Ubitarten. 17:30ean ha-
siko da partida.

Neskak, lidertzan
Erregional gorengo mailan, se-
kulako hasiera egin du Euskal-
dunak. Hirutik hiru garaipen 
lortu dituzte, jakinik gainera, 
mailara igo berriak direla. Lehen 
postuan dira eta datorren igan-
dean bigarren sailkatuta dagoen 
Intxaurdiren zelaian jokatuko 
dute, arratsaldeko 19:00tan ha-
sita.

Erregional 
mailako  
bi taldeen 
garaipena

Lehen 
garaipena, 
ohorezko 
mailan

Lehen garaipenaren 
ostean, neskek bigarrena 
jarraian lortu nahi dute 
Urnietan

Euskaldunako mutilek 
bigarren garaipena 
lortzeko aukera izango 
dute, igandean, Ubitarten

Senior mailako taldea. uke

Senior eta kadete mailakoentzat 
jardunaldi ona izan zen
Kadete mailakok lider dira Gipuzkoako A Txapelketako 
beren multzoan

Erredakzioa urnieta
Urnieta Artola Harategiako se-
nior gizonezkoek denboraldiko 
bigarren garaipena lortu zuten 
joan den larunbatean, Fagor 
Profesional Aloña Mendi 37-32 
garaituta. Lehen jardunaldiko 
berdinketari esker, 5 punturekin 
lehiaketako lider bihurtu dira.  
Hasi eta buka, nagusitasuna 
erakutsi zuen Urnietako taldeak. 
Gol asko izan ziren lehen zatian, 
eraso bizkorrean jokatu baitzu-
ten gorritxoek. Horrela, lau 
puntuko aldea aterata ailegatu 
ziren atsedenaldira: 21-17. Biga-
rren denboran, intentsitatea 
igota, geroz eta gehiago estutu 
zuten aurkariek, baina ez zen 
oztopo izan partida mendean 
hartu ete bi puntuak Urnietan 
gelditzeko.

Urnieta Lanchas Bus kadeteek 
urrats sendoa eman dute aste-
buruan, Cartonajes Arregui 
Aloña Mendi 25-16 mendean 

hartuta. Denboraldiko hirugarren 
garaipena eskuratu zuten eta 
lider dira Gipuzkoako A Txa-
pelketako beren multzoan, pos-
tua ziurtatuta, lehen fasea amai-
tzeko jardunaldi bakarraren 
faltan

Bestalde, Urnieta Iñaki Me-
canizados kadeteek ez dute 
oraindik denboraldi honetan 
erritmoa hartzea lortu, eta 18-14 
galdu zuten Leizaran Horia 
taldearen aurkako partidan. 
Neurketa parekatua izan zen 
bi taldeen artean, baina, azke-
nean, aurkarien alde egin zuen 
balantzak. 

Amaitzeko, Urnieta Sardón 
Comunidades y Servicio Kade-
te mailako taldeak gutxi egin 
ahal izan zuen bere debutean, 
Saieko Mimai Estetica talde 
indartsuaren aurka, 8-38 galdu 
baitzuen. UKEko jokalariek 
lanean jarraituko dute emaitza 
hobeen bila. 

Urnietako senior mailako judo-
ken hiriburu bilakatu da. Urri-
ko lehen igandean Gipuzkoako 
Judo Senior txapelketa jokatu 
zen eta igande honetan, berriz, 
Euskadiko Judo Senior Txapel-
keta jokatuko da. Kiroldegian 
izango da, goizeko 10:00etatik 
aurrera.

Euskadiko judo 
txapelketa, Urnietan, 
igande honetan

Aurtengo afitxa. aiurri

Erredakzioa andoain
Oinezkoek seinaleak eta koloreak 
jarraitu beharko dituzte, herriz 
herri. Honatx, aukeran dauden 
ibilbideak.
•	 Andoain-Lasarte-Oria. Buruntza 

mendia zeharkatuz (edo gai-
lurra eginda). Koloreak, ur-
dina eta urre zaharra; 7,9 
km.ko luzera du; oinez egin 
daiteke soilik eta mendiko 
oinetakoa beharrezkoa da.

•	 Andoain-Urnieta. Koloreak, ur-
dina eta berdea; 4,8 km.ko 
luzera du; oinez edo bizikletaz 
egin daiteke eta kirola egiteko 
oinetakoa beharrezkoa da.

•	 Andoain-Usurbil. Andatzatik 
barrena, ibilbide luzeena da. 
Koloreak, urdina eta laranja; 
14,9 km.ko luzera du; oinez 
soilik egin daiteke eta men-
diko oinetakoa beharrezkoa 
da.

•	 Lasarte-Urnieta. Koloreak, urre 
zaharra eta berdea; 3,9 km.ko 
luzera du; oinez edo bizikletaz 
egin daiteke eta kirola egiteko 
oinetakoa beharrezkoa da.

•	 Lasarte-Oria-Usurbil-Aginaga. Ko-
loreak, urre zaharra eta la-
ranja; 9 km.ko luzera du (San-
tuenetik barrena Aginagako 
Mapil ingururaino); oinez edo 
bizikletaz egin daiteke eta 
kirola egiteko oinetakoa beha-
rrezkoa da.

Buruntzaldeko 
ibilbideen 
eguna, 
igandean
Irteera-guneak prest 
izango dira Andoaingo eta 
Urnietako plazatan, 
08:00tan hasita

antzerkia
ANDOAIN Ron Lala
Madril aldeko antzerki konpainia 
ezagunak ikuskizun berrienak 
Andoainen aurkezteko joera du. 
Oraingoan 4x4 antzezlana 
taularatuko dute.. 
Urriak 17, ostirala.  
19:30, Bastero Kulturgunea.

FESTA
ANDOAIN Irunberri
Pintxoak, bermuta, zuzeneko 
musika... ondoren bazkari bereziak. 
Urriak 19, igandea.  
12:30, Txalainak zuzenean. 
14:30, bazkariak.

aisialdia
ANDOAIN Parketarrak
Jolasaren bitartez eta aisialdian 
euskararen erabilera bultzatu nahi 
duen ekimena. Datorren astean 
hasita: 3-5 urte artekoentzat, 
17:15ean. 6-9 urtekoetzat, berriz, 
18:15ean.
Asteartero, Goikoplazan.
Asteazkenero, Zumea plazan.
Urriak 21-29.

erakusketa
ANDOAIN Rakel Ubago
“Continuo-discontinuo. Una 
geometría”. 
Azaroaren 15a bitarte.  
Bastero Kulturgunea.

informazioa
ANDOAIN Informazio-gunea
Euskal Herriko Torturatuen Sarearen 
ekimena. 
Urriak 23 eta 30.  
18:00, Bastero Kulturgunea.

astearte eguerdia baino lehen igorri hitzorduak. Tel.: 943 300 732 / andoain@aiurri.eus

HITZORDUAK

Gure kanoa. aiurri

urnieta Gure kanoa
Abba, Senegaleko arrantzale familia bateko haur ausartaren istorioa. 
Urriak 19, igandea. 
19:00, Sarobe.

 

zinema
andoain

BASTERO

Karmele
Urriak 18, 
larunbata. 19:30.
Urriak 19, igandea. 
19:30.
Urriak 20,, astl. 
17:00, 19:30. 

Sari nagusia: 
Ziztu bizian
[euskaraz] 
Urriak 18, 
larunbata. 17:00.
Urriak 19, igandea. 
17:00.

sinopsiasinopsia

Karmele
Zuzendaria: Asier Altuna. Aktoreak: Jone Laspiur, Eneko Sagardoy, 
Nagore Aranburu, Javier Barandiaran. Herrialdea: EH (2025). 
Hizkuntza: Euskara. Generoa: Drama. Iraupena: 114 m. 

Uriberen eleberria, pantaila handian
Karmele (Jone Laspiur) erizain euskaldun bat da, hogeita 
hamarreko hamarkada amaieran Frantzian erbesteratuta dagoena. 
Han, Txomin ezagutzen du (Eneko Sagardoy), tronpetista birtuoso 
bat. Bikoteak maitasun eta konpromiso politikoko istorio bat biziko 
du Paris, Caracas eta Euskal Herria artean. Elkarrekin familia bat 
osatuko dute, elkarrenganako konplizitate osoarekin, harik eta bi 
aukeraren artean erabaki behar duten momentua heltzen den arte: 
familia edo ideiekiko fideltasuna.

ZO
ZK

ET
A

Parte hartzeko modua: 
Idatzi “ITZULERA”, zure izen-abizenak eta bidali:
* Whatsappa: 619 163 537
* E-posta: diseinua@aiurri.eus 

Aiurriko 
harpidedun 
izateak saria dakar

AiurriKIDEen artean  
2 sarrera zozkatuko ditugu

ITZULERA 
Dejabu konpainia 

ANTZERKIA “Itzulera”, Dejabu konpainiaren proiektu eszeniko berria, 
 umorez, poesiaz eta akzioz betetako antzezlana da.

Auto-fikziozko obra honetan, konpainiako kideek beren sormenaren 
eta identitatearen zentzua zalantzan jarriko dute.  

Konpainiak 2024an Mexikora egindako bidaia kontatzen du eta nola 
bertan jazotako ustekabeko gertakari batek,  

beren abenturaren norabidea aldatu zuen.

Zuzeneko road movie baten egitura du obrak eta etengabe jokatzen 
du errealitatearen eta fikzioaren artean. Eszenako aktoreez gain, 

zinemagile batek zuzenean irudiak sortu eta proiektatuko ditu, 
ikusleentzako emanaldi bakoitza esperientzia errepikaezin bihurtuz. 

Ipuin bat, non irudikatutakoaren eta bizitakoaren arteko mugak 
lausotzen diren, eta publikoa bidaia horren eta  

bere emaitzaren parte izatera gonbidatzen den.

Urriak 26, igandea 
19:00. Sarobe, Urnieta

0km:
batzen 
gaituen 
distantzia

Egin zaitez AiurriKIDE

zorion agurrak

Andoain
Irati Hernandez 
Sagarna
Zorionak gure 
etxeko artista eta 
kirolariari. Jarraitu 
bizitza zukutzen! 
Asko maite 
zaitugu.

Urriaren 22an izango da bilera, 
iluntzeko 19:30ean, euskaltegian 
bertan (Elkarteen Etxean): "Era-
gileak eta herritarrak animatu 
nahi ditugu, epe ertain-luzera 
begira estrategia bat pentsatze-
ko, euskara ardatz jarrita". 

Bilera deitu du 
Urnietako AEK-k

HERIOTZ-OHARRA

Andoaingo Ikastolako familiek, ikasleek eta lankideok, betiereko esker onez.
Andoainen, 2025eko urriaren 14an

Borobilean eseri gara, andereño.

Andoaingo aspaldiko kantu eta kontuak ondoan ditugula.

Zuk irakatsitakoek jarraituko dute etorkizunean ere;

Zaharra ez baita izandakoa, luzaroan irauten duena baizik.

Maria Jesus  
ANSA URIBE

Gugan bego

HERIOTZ-OHARRA

Andoainen, 2025eko urriaren 14an

Maria Jesus  
ANSA URIBE

Abesti, doinu eta lore artean 
gogoratuko zaitugu.

Zure familia

Gugan bego

94 urterekin hil zen urriaren 
14an Maria Jesus Ansa Uribe 
andoaindarra. Haren aldeko 
elizkizuna San Martin 
parrokian egin zuten 
asteazken arratsaldean. 

Aita Larramendi ikastolako 
irakaslea izan zen urtetan, eta 
kantuzale amorratua izaki, 
Alberto Agirre abesbatzako 
kantaria izan zen urte luzez.

Kantuzaletasunak 
bultzatuta, Alberto Agirre 
abesbatzan abestu zuen 
urtetan, eta besteak beste, 
Beterriko Kantak liburu-
diskoa argitaratu zuen Leire 
Ibañez musikari eta musika 
biltzailearen 
informatzaileetako bat izan 
zen. Larramendi Bazkunaren 
eskutik argitaratu zen 
belaunaldi batek haurtzaro, 
nerabezaro eta gaztaroan 
ezagutu eta ikasi zituen 

kanten bilduma eder hori, 
2002an.

Bestalde, Euskal Herriko 
hizkerak eta ahozko ondarea 
biltzea xede duen Ahotsak 
egitasmoak ere jasota dauka 
Maria Jesus Ansaren 
testigantza.

Hain zuzen, Ahotsak 
egitasmoan parte hartu zuten 
73 andoaindarrei Basteron 
aitortza ekitaldia eskaini 
zitzaien 2017ko abenduan. 
Maria Jesus Ansa ere 
hitzordu hartan izan zen, eta 
bukaeran, honako 
adierazpenak egin zizkion 
Aiurriri: “Alberto Agirre 
abesbatzarekin entsegua 
egiten dugun tokian egin 
zidan elkarrizketa Aranoko 
Ainhoa Ansak, Ahotsak-eko 
gazteak. Txikitako kontuak, 
abestiak, jolasak... era 
guztietako galderak egiten 

zizkidan, eta nik ere denetik 
erantzun. Ni oso andoaindarra 
sentitzen naiz. Betirako 
geratuko dira gure 
kontakizunak. Gerorako eta 
datozen gazteentzat eskoletan 
ikasteko oso irudipen politak 
geratuko dira gordeta”.  

Euskaltzale eta kantuzale amorratua

MARIA JESUS ANSA URIBE ANDOAIN

IN MEMORIAM

Ansa, 2017an. aiurri



NAHIA PATINOren aldeko
jaialdi 

solidarioa

BASTERO 12:00
URRIAK

19
IGANDEA

* Bastero
* Urrats
* Larunbatetan salmenta 

solidarioko mahaian 
(Eskola kalea)

Antolatzailea Laguntzailea

infoandoainsolidario@gmail.com

 Olagain txistulari  
elkartea

 Itxaso Sanchez

 Alberto Agirre Abesbatza

 Susana Cencillo

 Sebastopol dantza taldea 
eta dantza orientalak

 Zumbalokura

 Udal Musika Eskolako 
abesbatza gaztea eta 
abesbatza txikia

 Amaia Zipitria

 Liher Sarasola,  
Maddi Azpiroz eta  
Aiala Irulegi

DOHAINTZAK ETA 0 FILA: 
ES88 3008 0159 8753 2893 1422 
(CAJA RURAL).


